
shrIvidyAkavacham

శ్రీవిద్యాకవచమ్  అథవా శ్రీషోడశీవిద్యాకవచమ్

శ్రీగణేశాయ  నమః ।
దేవ్యువాచ ।
దేవదేవ మహాదేవ భక్తానాం ప్రీతివర్ధనమ్   ।
సూచితం యన్మహాదేవ్యాః కవచం కథయస్వ మే ॥ ౧॥
మహాదేవ ఉవాచ ।
శ్రుణు  దేవి ప్రవక్ష్యామి  కవచం దేవదుర్లభమ్  ।
న ప్రకాశ్యం  పరం గుహ్యం సాధకాభీష్టసిద్ధిదమ్   ॥౨॥
కవచస్య ఋషిర్దేవి  దక్షిణామూర్తిరవ్యయః ।
ఛన్దః  పఙ్క్తిః  సముద్దిష్టం   దేవీ త్రిపురసున్దరీ   ॥ ౩॥
ధర్మార్థకామమోక్షాణాం  వినియోగస్తు సాధనే ।
వాగ్భవః కామరాజశ్చ శక్తిర్బీజం  సురేశ్వరి ॥ ౪॥
ఐం వాగ్భవః పాతు శీర్షే మాం క్లీం  కామరాజస్తథా హృది ।
సౌః శక్తిబీజం సదా పాతు నాభౌ గుహ్యే చ పాదయోః ॥ ౫॥
ఐం శ్రీం  సౌః వదనే పాతు బాలా మాం సర్వసిద్ధయే  ।
హ్సౌం హసకలహ్రీం  హ్సౌః పాతు భైరవీ  కణ్ఠదేశతః  ॥౬॥
సున్దరీ  నాభిదేశే చ శీర్షే కామకలా సదా ।
భ్రూనాసయోరన్తరాలే  మహాత్రిపురసున్దరీ   ॥ ౭॥
లలాటే సుభగా పాతు భగా మాం కణ్ఠదేశతః  ।
భగోదయా చ హృదయే ఉదరే భగసర్పిణీ ॥౮॥
భగమాలా నాభిదేశే లిఙ్గే పాతు మనోభవా ।
గుహ్యే పాతు మహాదేవీ రాజరాజేశ్వరీ శివా ॥౯॥
చైతన్యరూపిణీ  పాతు పాదయోర్జగదమ్బికా  ।
నారాయణీ సర్వగాత్రే సర్వకార్యే శుభఙ్కరీ ॥ ౧౦॥

బ్రహ్మాణీ  పాతు మాం పూర్వే దక్షిణే వైష్ణవీ   తథా ।
పశ్చిమే పాతు వారాహీ ఉత్తరే తు మహేశ్వరీ ॥ ౧౧॥
ఆగ్నేయాం పాతు కౌమారీ మహాలక్ష్మీస్తు నైరృతే  ।
వాయవ్యాం పాతు చాముణ్డా ఇన్ద్రాణీ  పాతు ఈశకే ॥ ౧౨॥
జలే పాతు మహామాయా పృథివ్యాం సర్వమఙ్గలా  ।
ఆకాశే పాతు వరదా సర్వత్ర భువనేశ్వరీ ॥ ౧౩॥
ఇదం తు కవచం దేవ్యా దేవానామపి దుర్లభమ్  ।
పఠేత్ప్రాతః సముత్థాయ  శుచిః ప్రయతమానసః  ॥ ౧౪॥
నాధయో వ్యాధయస్తస్య న భయం చ క్వచిద్భవేత్ ।
న చ మారీ భయం తస్య పాతకానాం భయం తథా ॥ ౧౫॥
న దారిద్ర్యవశం  గచ్ఛేత్తిష్ఠేన్మృత్యువశే  న చ ।
గచ్ఛేచ్ఛివపురం దేవి సత్యం సత్యం వదామ్యహమ్ ॥ ౧౬॥
ఇదం కవచమజ్ఞాత్వా  శ్రీవిద్యాం  యో జపేత్సదా ।
స నాప్నోతి ఫలం తస్య ప్రాప్నుయాచ్ఛస్త్రఘాతనమ్   ॥ ౧౭॥
॥ ఇతి శ్రీసిద్ధయామలే   శ్రీషోడశీవిద్యాకవచం  సమ్పూర్ణమ్  ॥

